
U sklopu međunarodne saradnje nadleženih državnih organa
Republike Srbije i Bosne i Hercegovine uhapšena je četvoročlana
organizovana kriminalna grupa, koja je pokušala da prokrijumčari
veću količinu oružja, municije i sredstava velike razorne moći s
teritorije BiH u Srbiju.

U realizaciji ove međunarodne akcije učestvovalo je Javno tužilaštvo
za organizovani kriminal, MUP RS, Direkcija policije, Uprava
kriminalističke policije, Služba za borbu protiv organizovanog
kriminala u saradnji s nadležnim državnim organima BiH, navode
srbijanski mediji.

Uhapšene četiri osobe

Javno tužilaštvo za organizovani kriminal donijelo je naredbu o
sprovođenju istrage protiv organizatora Samira Divljanovića, i
pripadnika ove kriminalne grupe Aldina Nalovića, Antonije Karačić i
Mirze Alibašića.

Organizator Samir Divljanović inače je poznat organima gonjenja kao
lice protiv kojeg se pred nadležnim sudovima vodi nekoliko krivičnih
postupaka, a široj javnosti je poznat kao svjedok oštećeni u
takozvanoj „vračarskoj grupi“.

Okrivljenima se stavljaju na teret krivična djela Nedozvoljena
proizvodnja, držanje, nošenje i promet oružja i eksplozivnih materija i
udruživanje radi vršenja krivičnih djela.

Plan akcije

Plan okrivljenog Divljanovića bio je da se na teritoriji BiH nabavi velika
količina oružja, municije i sredstava velike razorne moći, koja bi zatim
bila prebačena autobusom u Sjenicu a potom prevezena i čuvana u
Novom Pazaru.

Nakon što je Divljanović organizovao nabavku dao je nalog Aldinu
Naloviću, da zajedno s Antonijom Karačić otputuje u BiH, zatim da
sama Karačić preuzme torbu sa svim vatrenim oružjem, municijom,
prigušivačima i drugom opremom u hotelu u Konjicu, a zatim 22.
januara ove godine zajedno sa Nalovićem taksijem se odvezla do
autobuske stanice u Sarajevu, gdje su torbu predali jednom od vozača
autobusa, koji je vozio za Srbiju.

Na torbi je Nalović zakačio cedulju s imenom i brojem telefona lica
Anis Jukić. Nakon toga okrivljeni su pozvali Alibašića i obavijestili ga
da je torba u autobusu i da je može preuzeti u Sjenici, a nakon toga
prenijeti do Novog Pazara, što je Alibašić prihvatio. Ujedno, Alibašiću
je proslijeđen i broj telefona vozača autobusa kako bi mogao da ga
kontaktira prilikom dolaska autobusa u Sjenicu.

Pokušali prenijeti arsenal oružja

Prilikom postupanja nadležnih organa BiH predmeti koji su se nalazili
u torbi su oduzeti.

Tom prilikom u torbi su pronađene dvije automatske puške marke
„Ego“ s po dva pripadajući okvira i municijom, jedan automatski pištolj
oznake Z3205 sa dva pripadajuća okvira i municijom u kojoj se u
jednom nalazilo deset komada metaka, a u drugom 20 komada
metaka, jedna ručna bomba oznake 9007 M75 i dva prigušivača za
vatreno oružje. Osim toga, pronađena je i oprema za motocikl crne
boje, dva para rukavica, dvije jakne, dva šuškavca, dva para pantalona,
jedan mrežasti kombinezon i jedan štitnik za leđa.

Imajući u vidu odluku Advokatske komore Srbije, javni tužilac za
organizovani kriminal je predložio sudiji za prethodni postupak
Posebnog odjeljenja za organizovani kriminal da se u odnosu na sva
lica odredi pritvor.

